
 

 

 

 

 

 

 

3 Mawrth 2022 

Ymateb Llywodraeth y DU i'r argyfwng dyngarol yn Wcráin 

Annwyl Brif Weinidog, 

Mae ymateb Llywodraeth y DU i’r argyfwng dyngarol sy’n datblygu yn nwyrain Ewrop o ganlyniad i’r 

gwrthdaro yn Wcráin yn peri pryder i ni. 

Nodwn ddatganiad yr Ysgrifennydd Cartref ddydd Mawrth a oedd yn cynnwys cynlluniau i ehangu 

cynllun Llwybr Dyngarol Wcráin. Mae’r newid polisi hwn i'w groesawu, ond mae ymhell o fod yn 

ddigonol.  

O ddydd Mawrth 1 Mawrth 2022, mae data a gasglwyd gan Uchel Gomisiynydd y Cenhedloedd 

Unedig dros Ffoaduriaid (UNHCR), yn dangos bod dros 660,000 o bobl wedi ffoi o Wcráin i wledydd 

cyfagos. Mae'r gwledydd hyn wedi agor eu ffiniau ac wedi croesawu ffoaduriaid Wcráin â breichiau 

agored. Mae hyn mewn cyferbyniad llwyr â’r dull a fabwysiadwyd gan Lywodraeth y DU. Yn anffodus, 

mae'r rhif hwn yn debygol o gyrraedd miliynau lawer cyn i'r rhyfel ddod i ben. 

Mae’r Deyrnas Unedig yn un o brif economïau’r byd a bu ganddi gynt hanes cadarn o groesawu 

ffoaduriaid a phobl sy’n ffoi i’r wlad rhag rhyfel ac erledigaeth, yn ogystal ag ymfudwyr o bob cwr o’r 

byd. Mae hyn yn cynnwys dyfodiad cenhedlaeth Windrush yng nghanol y ganrif ddiwethaf, ffrindiau o 

dde Asia yn y 1960au ac, yn fwy diweddar, deuluoedd o Affganistan sy’n ceisio noddfa rhag esgyniad 

y Taliban. Rhaid i’r DU ddangos ei bod yn arwain y byd o ran dyngarwch. 

Mae’r heriau daearwleidyddol yn Ewrop y dwthwn hwn yn golygu bod yn rhaid inni weithredu ar frys, 

ar y cyd â’n cyfeillion Ewropeaidd, i helpu’r rhai sydd mewn angen. Yn ein barn ni, mae hyn yn golygu 

ehangu'r hyn a gyhoeddwyd gennych eisoes. Mae'n golygu bod yn glir i bawb sy'n ffoi o Wcráin fod 

croeso iddynt yma.  

Credwn fod eich gweithredoedd hyd yn hyn yn annigonol a bod risg eu bod yn anghydnaws â’r 

teimlad ymhlith y cyhoedd ar y mater hwn. Mae arolwg barn wedi dangos bod mwyafrif y bobl yn y 

DU o blaid helpu Wcreiniaid. Credwn y dylech hepgor yr holl ofynion mewn perthynas â fisâu i'r rhai 

sydd eu hangen, a hynny’n ddiymdroi. Dylid cyfuno hyn â chynnydd yn y cymorth dyngarol, y tu hwnt 

i'r hyn a ddarperir eisoes. 

Rydym yn cydnabod y ffaith bod mewnfudo yn fater a gedwir yn ôl. Golyga hyn mai cyfyngedig fu 

ymwneud Llywodraeth Cymru â materion datblygu polisïau a’r camau a gymerir ar lefel y DU. Fodd 

bynnag, mae Cymru yn genedl noddfa, ac mae Llywodraeth Cymru yn gyfrifol am ystod eang o 

bolisïau sy’n cefnogi ceiswyr noddfa, gan gynnwys ym meysydd iechyd a gofal cymdeithasol, tai, 

addysg, a chyflogaeth. Mae hefyd yn chwarae rhan allweddol wrth reoli effeithiau mudo a sicrhau bod 

cymunedau yn gydlynus. Mae pob awdurdod lleol yng Nghymru wedi bod yn ymwneud ag adsefydlu 

gwladolion o Syria drwy’r Cynllun Adsefydlu Pobl Agored i Niwed ac, yn fwy diweddar, mae 

Llywodraeth Cymru ac awdurdodau lleol wedi cynnig cymorth i adsefydlu pobl sy'n ffoi o Affganistan. 

Byddem yn annog cymryd camau pellach y tu hwnt i'r hyn a gyhoeddwyd eisoes gennych er mwyn 

ein ffrindiau yn Wcráin. 

